
PAULO GENA TORETORE
VAGA-RUARUANA KORINTO
EKALESIARI GERI

2 Korinto vaga-foforina gurugari
Mai fefa vaga-ruaruana tu vevaga-gwagigi fe-

fana Paulo na etoreato. Paulo na mai fefa tu
Makedonia na Korinto ekalesiari etore-vinirito.
Mai fefa tu lagani 55 ema 57 fakari ai etoreato,

mo tu Iesu maki emaseto murinai vau.

Mai fefa nuganai siri baregori tu karoa 1:3-4
ema 5:18.

Paulo na mai fefa etoreato korana tari tu
maigeri: 1) Gofagofa tarimari na gia g§ena apos-
tolo gauveina gevaga-rakavaia getato-goi mogeri
gurugari eveito. 2) Ierusalemai Barau gena
tarima veagari getanuni mogeri geri moni tari
begene tore-vegogo etato (9:1-5). 3) Mo gena fefa
giniguinena monai mo vei-rakava tarimana ma
begene gabi-ragea e begene ura-vinia etato (2:5-
11).

Paulo na mai fefa tu maigesina eboiogaiato:

1. Ma vegabi-sebona genogoi gurugari - karoa 1-7
2. Ierusalema ekalesiari varevare viniri gurugari
- karoa 8-9

3. Korinto nuganai apostolo tarimari gofagofari
na Paulo gena apostolo gauveina gekira-
rakavaiato nai, Paulo taugena evekiragi-magatato
gurugari - karoa 10-13

1 Au Paulo, Barau gena ura lorinai Keriso
Iesu gena apostolo ai evaga-iagoguto, ema gita

tarikakara vegabidadama nuganai Timoteo gesi
gemana mai fefa eiagosini.

Gomi Barau gena ekalesia Korinto nuganai,
ema veaga tarimami mabarabarami, Akaia
tanona mabarana nuganai gotanuni tarimami,
gemi atore-vinimini.

2Barau gita Tamara ema Veregauka Iesu Keriso

gerina varevare-bara ema maino gemi ai bene
anu.

Paulo na Barau etanikiuato

3 Barau sivaga-namoa, gia tu gita gera
Veregauka Iesu Keriso Tamana. Gia tu
vevetugagwa Tamana e vevaga-kava Barauna
korikori. 4 Barau na gai g§ema midigumidigu e
dabara doko nugari ai evaga-kavamani. Mogesi
naima gai na maki tarima kotari geri meto ai
baga vaga-kavarini riba, Barau na gai evaga-
kavamani ilailanai. 5> Mogoni, Keriso na egabiato
midiguna gai gemai tu barego-lelevagi; ma gai
gema vevaga-kava Keriso genana maki barego
lelevagi. 6 Gai baga midigu-midiguni tu gomi
vevaga-kava ema vevaga-maguri bogono gabia
gana. Gai Barau na evaga-kavamani tu gomi
vevaga-kava bogono gabi gana. Ma mai vevaga-
kava bogo gabiani mainana gomi nugami bevaga-
gwagigirini, benamo gai gamidigu-midiguni
kavana midigumidiguri bogo gabirini nai tu,
bogo kokoreni. 7 Gai gema vetugamagikau gomi
gemi ai tu barego gatoreani, korana tu garibani,
gomi tu gai gesi tamidigumidigu-sebonani, ema
vevaga-kava maki gai gesi tagabi-sebonaiani.

8 Tarikaka mabarami, gai Asia tanonai aigesi
meto gagoitagoto maki gaurani bagana vaga-
ribami. Gai Asia ai tu meto barego lelevagi
gadogariato, gema gwada e riba mabarari maki
gekorito, be gema tugamagi tu benamo, asi
baga magurini, baga maseni. 9 Mogoni, gai
gema vemamiragi tu, gai begene vagi-masema
dabarana tu varau gevaga-mogoniato. Senagi
asigina. Gai gemai mogeri veiga gegorato
tauna tu, gai taugema gema kokore ai asi
bagana vegabidadama, senagi mase na maki
evaga-vaisi-ragerini Barauna genai mogo bagana
vegabidadama. 10 Gia na mase nugari na evaga-
magurimato, ma rogo ma bevaga-magurimani.
Gai gema vetugamagikau tu Barau genai §atore-
kauani, goirai maki gia na ma bene vaga-
magurima gana. 11 Mo tu §omi na maki gaugau
ai rogo bogo vaga-kavamani nai. Benamo Barau
na tarimarima vovoka gemi gaugau dainai, gai
bevaga-kavamani. Mo vevaga-kava tarimarima
vovoka na bege gitaiani, benamo gai na mo namo
gadogariani bakunai, mabarari na Barau bege
tanikiuani.

Paulo gena boioga ekefoato

12 Gai gema vekokoroku anina tu maiga: Gai
nugamai gamamiragiani, gai gema maguri e veiga
mai tanobarai, o sikira, §ema vegaragara gomi
gesi tu dabara veaganai ema mogoninai. Maigeri
veiga veagari ema mogoniri tu Barau gena
varevare-bara genana geiagomani, a dia tanobara
tarimari geri iauneganai geveirito-goi. 13 Gai na
gomi fefa gatore-vinimini tu dia fefa gwagigiri



2 KORINTO 1:14 iv 2 KORINTO 1:19

gatore-vinimini. Asigina. Gai gema fefai kara
gakiragirini gurugari tu gomi na bogo iavirini ema
fefa tauri maki bogo tugamagi-dogaririni fefari
mogo. 14 Mogoni, kotuna varau Zotugamagi-
dogarimato. Ema atuga-magini, gabi vau bogo
tugamagi-dogari korikorimani. — Benamo Iesu
Veregauka begenogoini garonai, gomi na gai bogo
vaga-ragemani, gai na gomi baga vaga-ragemini
kavana.

15 Au ariba-maoroto, gai bogo riba-ginikaumani
ema gemai bogo tugamagikauni naima, au na
boioga aveiato tu banasi rakagita-guinemi, be
vaga-ruarua gomi bana vaga-kavami. 16 Au gegu
boioga guinena tu Makedonia gana baiagoni
nai, banasi raka-gitami ema Makedonia na ma
bagenogoini nuganai maki, ma banasi raka-gitami
atato. Ma manina na vau Iudea gana baiagoni nai,
au geguiagoiago ai begene vaga-kavagu farefareri
tari bogono vinigu vauro bogono tugugu. 17 Gomi
gotuga-magini, au tu dia nugagu mabarana gesi
maigesi aboiogato ei? Ba gomi gotugamagini, au
tu mai tanobara magurinai rogo getanuni tarimari
geri veiga na aiagoni, be murugu na tu, “Oj,
0i” atato, a nugagu gabigabinai tu “Asigina, asi
baiagoni,” atato. 18 Barau guruga mogoninai mogo
etanuni kavana, gai maki mogesina; gomi gemi
ai vari gagobata-iagiani nai, dia murumai tu “0i”
gatoni, ma nugamai tu “Asigi” gatoni. 19 Korana
Barau Natuna, Iesu Keriso, gomi fakami ai au,
e Silas, ema Timoteo, na gagobata-iagiato-goi tu
dia muruma na mogo gakirato-goi, “Iesu varina
tu Oi, mogoni,” ma nugama gabigabiri na tu

“Asigi, gofagofa” gatato-goi. Asigina. Gia gena
maguri nuganai tu “Oi, mogoni” mogo etanuni
vanagivanagi. 20 Barau gena kiragitore mabarari
eveirito tu “Oi mogoni” mogo, Keriso gena maguri
nuganai gemogonito. Mogesi nai gai na Keriso
genana Barau gavaga-rage-baregoani, gakirani,
“0i, mo tu mogoni” gatoni. 2! Gomi ema gai tu
Barau taugena na evaga-kokorerani e evaga-ruga
gwagigirani Keriso gena maguri nuganai. Gia
na egabirato, evaga-veagarato, 22 ema evaga-
mogonirato, gita tu gia gena tarimarima, gena
vetoga o maka maki gita gerai etoreato, ema
gita lorura gutunai gia laukana etore-togaiato,
mo lauka genana gita evaga-riba ginikaurato, gia
gena vevaga-namo mabarana maki vauro bita
gabiani vegata.

23 Barau ma ribana mai kara akiragirini tu
mabarari mogoni, e au nugagu o lorugu gutuna
maki gia ma ribana; au mo Korinto gana asi
aiagosito tauna korikori tu maiga: Au asi aurato,
gomi gemi vei-rakava banasi kiragi-fofori foforiri,
benamo monana gomi nugami bana vaga-metori.
24 Au tu dia gomi gemi vere, be gomi gemi mani
vegabidadama nuganai tu gai na kara baga ki-
ragirini veigari mogo bogono veiri. Asigina. Mai
tu gomi ema gai tagauvei-sebonani, gomi bogono
iaku tugamaginai. Korana gomi mani tu taugemi
gemi vegabidadamai lorinai goruga-gigitarini.

2

1 Mogesi naima nugagu aroriato akirato, asi
ma banasi raka-gitami, korana bavaga-guruga

gwagigimini, benamo nugami bege metoni garina.
2 Korana bema au gegu guruga na gomi nugami
begere vaga-metori nai, au tu dei na ma begere
vaga-iakugu? Korana au bogoro vaga-iakugu tari-
mami tu varau nugami bavaga-metori. 3 Mogesi
naima au na mo fefa gwagigina moga atore-
vinimito. Au asi aurato, au bana iagosi tu, bogo
vaga-iakuguni tarimami na au bogono vaga-nuga
midigumidigu, korana au ma ribagu au aiakuni
gabunai tu gomi maki au gesi, be taiaku-sebonani.
4 Mogoni, au nugagu tu ma metona Zesi ema
gegu vetugamagi maki ebarego-rakavato e atagito
maki, mo fefa gomi gemi atoreato-goi nai. Mo
fefa gwagigina atore-vinimito tu dia gomi nugami
bana vaga-metori gana. Asigina. Au na mo fefa
mogesina atore-vinimito anina tu, au aurato gomi
bogono riba, au na gomi tu auravini-rakavamini.

Vei-rakava tarimana gZena rakava bogono
tugamagi-fitogaia

5 Bema gomi ta na nuga-midigumidigu evaga-
goraiani nai, au mo gabu ai tu asi gegu nugameto.
Aba, gabu tari tu asi aiaku-iagirito, senagi gomi
mabarami tu nugameto barego evinimito, o
sikira, gomi gutuma, korana au asi aurani, gomi
gemi ai mo veiga gurugana bana kiragi-meto
lelevagia. 6 Gomi gutuma na mani tarima na mo
veiga eveiato voina metona baregona goviniato,
ma mo tu genai ilaila be benamo, meto asi
ma bogono vini-lelevagia. 7 Ma toma tu gena
rakava bogono tugamagi-fitogaia ema bogono
launagia kekei. Asi namo tugamagi midigu-
midiguna na mai tarima bevaga-ketoani gena

vegabidadama genana. 8 Mogesina naima, au
na gomi anogimini, mai tarima bogono kiravara-
ginikaua, gia tu mogoni goura-viniani. 9 Au
na mo fefai atore-vinimito korana aurato, gomi
bana riba-ginikaumi, mogoni au na avaga-
ribamito dagarari mabarari gokorana-iagi koriko-
ririni ba? 10 Bema gomi na tarima ta gena rakava
gotugamagi-fitogaiani tu, au na mo tarima gena
vei-rakava maki atugamagi-fitogaiani. Ma bema
rakava ta au na atugamagiato, mo rakava tu
Keriso goiranai au na varau atugamagi-fitogaiato
gomi gemi namo uranai. 11 Mogesi aveito anina
tu, Satani na gita begofarani, benamo mo meto
misina bevaga-barego lelevagiani garina. Korana
Satani egauveini dabarari gita tu ma ribara.

Paulo gena ura baregona Tito bene dogaria

12 Troas vanugana gana aiagoto, Keriso Va-
rina Namona bana vari-fiua gana. Au Troas
vanuganai aragasito, benamo ariba-maoroto,
Veregauka na mo vanugai Vari Namona bana
fiua gatama-bokana tu gegu ekeoato. 13 Senagi
au nugagu ai maino tu asi agabiato-goi, nugagu
evekwaragito-goi, korana au tarigu Tito Troas ai
tu asi adogariato. Mogesi naima Troas tarimari
agabi-tugurito mogo, benamo Makedonia gana
ma aiagoto.

Keriso ekokoreto lorinai gita takokoreni

14 Barau atanikiu-viniani, korana vanagivanagi
gia na gena seguka kokorenai Iesu Keriso gena
maguri nuganai gai egori-kaumani. Benamo gai

gemana Keriso varina tu nogamo muramura bo-
nana namona na tanobara mabarana gegabiani,
benamo geribaiani. 15 Mogoni, Barau goiranai
gai tu Keriso varina bonana namona, Barau na
rakava genana evaga-maguririto tarimari fakari

na ema vei-rakava tarimari mase dabaranai
gerakani tarimari fakari ai. 16 Mase dabaranai

gerakani tarimari geri, gai tu mase boragari
bonari, mase bevaga-goraiani dagarana. A Barau
na evaga-maguririto tarimari geri ai, gai tu maguri
muramurana bonana namona, maguri evaga-
goraiani dagarana. Senagi dei na mai Zauvei
baregona beveiani riba? 17 Gai dia tarima tari
kavana, be Barau gena guruga gegobata-iagiani
tu moni begene dogari gana; a gai tu dia Barau
gena guruga gagobata-iagiani tu moni na begene
voima gana. Asigina. Gai tu Barau na etugumato,
mai gauvei bagana veia etato. Gai tu Keriso gesi
gasebonato, ma Barau goiranai gai tu nugama
maoro e mogoni ai Barau gena guruga gakiragiani.

3

Taravatu e Iauka

1 Gai mai guruga gakiragirini tu, gai taugema
mogo ma gavevaga-rage genogoini, gakirani, “Gai
tu mogoni vei-iobukaiobuka tarimama korikori,”
gatoni ba? Ba tarima kotari geveini kavana
gaurani tarimarima na gema vevaga-mogoni fe-
fana ta gomi gemi begene torea, begene Kkira,
“Gai tu tarima namoma, be bogono gabi-ragema.”
O gomi na gai bogono gabi-ragema uranai gema
vevaga-mogoni fefana ta bogono torea gatoni?

2 Gomi manigemi tu gai gema fefa, gai vaga-
mogonima fefami, gai lorumai Keriso na eber-
arito, ma tarimarima mabarari na geribamini
ema geiavimini. 3 Gomi gemi maguri na evaga-
fofori ginikauani, gomi tu Keriso gena fefa, gai
gema gauvei genana eberamini o etoremini, (ma
tarimarima na geiaviani). Gomi tu Keriso gena
fefa, dia bairo na eberamito fefami, senagi maguri
vanagivanagi Barauna Iaukana na eberamito fe-
fami. Ma gomi Keriso na tu dia fore lefale-
fari iatari ai ebera-kaumito, senagi gomi tu tari-
marima loruri ai ebera-togaiato.

4 Gai na maigeri guruga gakiragirini, korana
gai tu Keriso genana ma gema tugamagikau Ba-
rau genai. (Korana gia na evaga-kavamani gena
gauvei veiveinai). > Aba, gai taugema geregama
na maigeri veiga tu asi ilaila baga veirini. Mogesi
naima gai na dagara ta gavaga-goraiato tu asi
gatoni. Asigina. Gai tu Barau na geregana
na mogo kokore ema riba gai evinimani nai
mai gauvei gaveirini. 6 Barau na kokore ema
riba evinimani nai, gia gena kiragitore o gini-
tago variguna gavarifiuani. Mo tu dia tara-
vatu bukanai getorerito dagarari gavari-fiurini,
asigina, gai tu Iauka Veaga na tarimarima geri
maguri ai kara eveiani gavari-fiuani. Korana tara-
vatu bukanai etorerito vevaga-nagiri na tu tarima
gevagi-maserini, bema asi gekorana-iagiani nai;
senagi Barau Iaukana na tu tarimarima maguri
evinirini.

Barau gena ginitago variguna marevana bareg-
ona

7 Gosegagi, Mose na Barau §ena taravatu tu
Isaraela tarimari evaga-ribarito-goi, mogeri na
tu mase maki gevaga-goraiato-goi. Mo taravatu
mogeri tu Barau na fore iatanai eberarito, ma
marevari mamari tu barego rakava. Mogeri tar-
avatu Barau na fore ai eberarito dagarari Mose
na egabi-iagomarito-goi nai, Mose tu goirana maki
emamato-goi, be Isaraela tarimari Mose goiranai
maki asi gebogekau-maukato-goi, korana mo
mareva mamana na matari efai-fitogarito-goi nai.
Senagina mo taravatu mamari marevana bareg-
ona moga tu asikauna ma erekwarekwato-goi.
8 Bema taravatu mamana marevana baregona
tu mogesi neganai, Barau Iaukana gena gauvei
mamana marevana ema segukana tu barego lele-
vagi. 9 Bema mase maki evaga-goraiani gauveina
mamana marevana tu barego, vei-iobukaiobuka
evaga-goraiani gauveina mamana marevana ema
segukana tu barego lelevagi. 10 Toma taravatu
mamana marevana baregona moga tu asi mare-
vana, korana Barau Iaukana mamana marevana
ema segukana tu barego lelevagi. 11 Ma bema

Mose na mo asi betanu-maukani taravatuna
moga egabi-iagomaiato, mamana marevana tu

barego nai tu, betanu-vanagi vanagini dabarana
mamana marevana ema segukana tu barego lele-
vagi vegata.

12 Gai tu mai dabara variguna o ginitago
variguna genai gavetuga-magikauni, naima asi
gagarini, ma kokorema gesi gakiragiani. 13 Gai
tu dia Mose kavana, be goirama gakou-gaurini.
Mose tu goira kougau dabugana na goirana
ekou-gauato, korana Isaraela tarimari na gia

goirana na mo mama marevana erekwa-rekwato-
goi moga asi begene gegitaia gana. 14 Senagi
Isaraela tarimari nugari e geri tugamagi Barau
na evaga-mukunarito. Korana tu mo garo na
beiagoma mo maitoma, mo kougau dabugana
gia nugari e geri tugamagi evaga-mukunarito
dabugana tu rogo etanuni, be ginitago guinena
bukana geiaviani nai, asi getugamagi-dogariani.
Mo gia nugari ema geri tugamagi ekou-gaurini
dabugana tu Keriso gesi bege sebonani vauro
bevekeo-fakani. 15 Toma maki Mose gena tara-
vatu gurugari geiavirini nai, gia nugari tu kougau
dabugana na ekou-gauani. 16 Senagi tarima ta
betugamagi-kureni, benamo Veregauka genai ma
beiagoni tarimana genana mo kougau dabugana
tu bekoki-fitogaiani. 17 Ma mai Veregauka tu
Iauka Veaga ekiragiani. Be Veregauka Iaukana
ainai egauveini gabuna, gegabi-rageani tarimari
tu dagara ta na asi ebarubarurini. Asigina, gia
tu fakai getanuni. 18 Ma gita goirara tu kougau
dabugana na asi kougau, be Veregauka mamana
e marevana baregona gita gerana vegiana noga
efoforini, tarimarima na gegitaiani. Veregauka
tu Iauka Veaga, ma gia genai mo mama e mare-
vana baregona eiagomani. Monana esenisirani
Veregauka kavanai taiagoni, ema gia mamana
e marevana barego lelevagina gita maki evini-
vanagi vanagirani.

4

Iauka farefarena gwagutu nuganai

1 Barau gena vevetugagwai mogo mai gauvei gai
evinimato. Moga lorinai §ai tu asi gatugamagi-
moirani mai gauvei veiveinai. 2 Gai tu maiaka
veigari vekuretogari, tarimarima na asi gegita-
learini veigari, tu gaiaguirito. Ema gai tu asi
gagofagofani e Barau gena guruga anina maki gai
na tu asi gakefoani. Asigina. Gai na Barau gena
vari mogonina tu tauna korikori mogo gakiragi-
fofori ginikauani. Monana tarimarima begene
riba, gai tu ma mogonima gesi Barau gena gauvei
gaveiani gia goiranai.

3 Senagi bema gai na mai Vari Namona gavari-
fiuani maiga vekuretoga nai tu, mai vari maiga
tu mase koufanai gerakani tarimari mogo geri ai
vekuretoga. 4 Maigeri tarima, Keriso asi gevaga-
mogoniani tarimari, tu mai tanobara barauna
arana Satani na geri tugamagi evei-mukunarito,

naima maiVari Namona mamana emamani tu asi
gegitaiani. Mai Vari Namona mamana maiga tu

Keriso mamana marevana baregona emamani.
Ma mai Keriso maiga tu Barau vetogana ko-
rikori. 5 Gai tu dia gai taugema varima gafiurini.
Asigina. Gai na tu Iesu Keriso gagobata-iagiani,
gakirani, Keriso tu Veregauka korikori. Ma gai tu
gomi gemi vetugunagi tarimamai gavevaga-iagoni
Iesu gagubakauani lorinai. 6 Korana Barau tovo-
tovonai ekirato, “Mukuna furufuru nugana na
nemama-rovorovo,” etato. Ma mo Barau sebona
na gai nugamai ema vaga-mama rovorovoato ko-
rana tu, Barau mamana baregona Iesu Keriso
goiranai emamato moga bene vaga-foforia, be-
namo bagana ribaia e bagana tugamagi-fakaia

gana.

7 Senagi mai farefare namo vedaureana tu
gai tauganima nuganai maigea, mai tauganima
tu noga tano na geveirini gwaguturi, ma bege
korini, monana tarimarima mabarari na begene
gitaia, ma begene riba maki, mai seguka barego
lelevagina gai gemai maiga tu Barau genana
eiagomani, ma dia gai gemana. 8 Gai tu reketa-
reketa na gegaru-gegeragimani, Zevaga-midigu
midigumani e meto maki barego gevinimani,
senagi gema kokore tu asi ekorini. Garo ko-
tari tu gadaradarani, asi ribama kara ma baga
veiani, korana maguri tu gwagigi, senagi §ema
tugamagikau Barau genai tu asi emoirani vegata.
9 Tarimarima na asi geura-vinimani, Zevaga-
midigumidigu baregomani, senagi Barau tu gai
sevisevimai mogo etanuni, asi eiaguimani; semo
na gekwari-ketomani, senagi asi gamaseni. 10 Iesu
emaseto, mo mase moga tu vanagivanagi gai
tauganimai gagwarakao-rakaoani. Garibani, gai
maki, Iesu gevagi-maseato kavana, bege vagi-
masemani.  Mogesi egorani korana tu, Iesu
gena maguri maki vanagivanagi gai tauganima
na bene fofori, be tarimarima na begene gitaia.
11 Gai rogo maguri gatanuni apostoloma tu,
vanagivanagi begene vagi-masema getoni, Iesu
varina gakiragiani garamanai. Mai veiga egorani
tauna korikori tu, Iesu gena maguri, (mo tu Iesu
emaguri-genogoito mo maguri moga), segukana
gai tauganima na bene fofori, be tarimarima na
begene gitaia gana. 12 Mogesi naima mase gena
gauvei tu gai (apostolo) gemai eveiani, senagi



2 KORINTO 4:13 xiv 2 KORINTO 4:18

maguri tu gomi gemi maguri nuganai egauveini.

13 Buka Veagai ekirani, “Au na Barau avaga-
mogoniato, mogesina naima agurugato.” Gai
maki mo vegabidadama sebona moga nuganai
naima gakirani, Barau gavaga-mogoniani nai
gagurugani. 14 Korana gai ribama, Iesu Veregauka
mase na evaga-varigisi genogoiato Barauna na
gai maki ma bevaga-varigisi genogoimani Iesu
kavana, benamo gai ema gomi, mabarara begabi-
iagomarani gia goiranai bea vaga-ruga-tarirani.
15 Gai na midigumidigu e meto gagabirini tu,
gomi na namona bogono dogaria gana, ema
monana tarimarima gutuma gorogoro na Barau
gena namo ema varevare-bara begene dogaria.
Benamo mai Barau gena namo ema varevare-
bara dainai, tarimarima gutuma na Barau begene
tanikiu-vini-baregoa e gia marevana e mamana
baregona begene vaga-ragea.

Vegabidadamai mogo bitana tanu

16 Moga lorinai gai tu asi kota maki gatugamagi-
moirani. Aba, tauganima tu egaukani, bemoira-
iagoni, senagi iaukama tu garo loriri ai evaga-
varigurini. 17 Ema maigeri midigumidigu e meto
misiri asikauna na bege raga-korini dagarari
voiri bege foforini tu barego lelevagi. Barau
na maigeri voiri tu marevana barego lelevagina,
betanu-vanagi vanagini dagarana, bevinimani.
18 Mogesi naima gai matama na tu dia toma
gegorani matara na tagitarini dagarari gagita-
karakararini.  Asigina.  Gai matama na tu,
toma matara na asi tagitarini dagarari, gagita-
karakararini. Korana toma matara na tagitarini

dagarari tu asikauna ma bege korini, senagi kara
toma asi tagitaiani dagarana tu betanu-vanagi
vanagini, asi bekorini dagarana.

)

Guba tauganina e mai tanobarai tatanuni
tauganina

1 Gai ribama, mai tanobarai gatanu-iagiani
foutana o tauganina berakavani mase ai nai,
gubai asi gima veiveina numana ta Barau
genana baga gabiani, tanu-vanagivanagi numana.
2 Mai tanobara taugani numanai gatanuni tu
gatagitagini gagabagabani, korana midigumidigu
e meto barego gagoitagoni dainai. Be gai gema
ura baregona tu, Barau na guba na beiagomani
tauganina na nevaga-dabugama. 3 Korana guba
tauganina na bedabuga-gaumani tarimarima
kavana nai, gai tu dia iauka mogo baga rakao-
rakaoni gia goiranai gubai, senagi gai iaukama
tu kougau initoma kavana. ¢ Korana gai rogo
mai tanobara tauganina numanai gatanuni tu,
gagabagabani e meto barego gevinimani. Maiga
tauna tu, asi gaurani mai tanobara tauganina
maiga gakoki-vagia o gamase gatoni. Asigina. Gai
gema ura tu Barau na guba tauganina numana
variguna na bene vaga-dabuga-gauma, be maguri
tauganina na ma bege maseni tauganima mogo
gabuna bere borogia gatoni. 5 Barau taugena
na gita tu mai maguri variguna maiga bitana
gabia gana erovina-torerato. Mogesi naima gia
na lauka Veaga tu evini-guinerato. Barau na mai

Iauka Veaga evini-guinerato anina tu, gita bitana
riba-ginikau, taugani variguri maki bevinirani.

6 Mogesi naima vanagivanagi gai nugama tu
gwagigi, asi gatugamagi-iauvoiauvoni. Ma gai
ribama, mai tanobara tauganina numanai rogo
gatanuni nai tu, gai Veregauka gesi vanuga ko-
rikori gubai tu asi gatanu-vegogoni. 7 Gai
vegabidadamai mogo gatanuni, dia matama na
gagitarini dagarari na gegori-kaumani. 8 Au
mo bakira kavana, gai tu asi gagarini, ma
tugamagikauma gesi gaurani, mai taugani genana
bagana vegita, benamo Veregauka gesi bagana
tanu, Veregauka etanuni vanuganai. ° Mogesi
naima gai gema ura barego sebona mogo goiramai
gatoreani tu, gia iauna mogo bagana vaga-namoa.
Mo tu mai tanobara tauganina nuganai baga
tanuni, o mai tanobara tauganina numana na
baga raka-vagini, benamo Veregauka gesi gubai
baga tanuni, gai gema ura tu, gia iauna mogo
bagana vaga-namoa. 10 Korana gita mabarara
Keriso gena Kota seana oiranai tu bita ruga-
rosini vegata. Monai gita mabarara tata mai
tanobara tauganinai tatanuni nai, veiga namori
o rakavari taveirini, maigeri voiri ilailari bita
gabirini.

Keriso na Barau gatanai evaga-iagorato

11 Gai ma ribama, Veregauka tu ma garina,
korana tu goiranai bita ruga-tarini.  Mogesi
naima gai na tarimarima gasisiba-vinirini, begene
tugamagi-vekefo gana. Gai nugama e Fema
tugamagi kamasi tu Barau ma ribana ginikau,
ema au atugamagini, gomi maki gai nugami ai

goribamani. 12 Maigesi gagurugani tu, dia gai
taugema gomi goirami ai gakirani, gai tu mogoni
vei-iobukaiobuka tarimama korikori. Asigina.
Maigeri guruga gakira-varamini tauna korikori tu,
gai bogono veiavi-iagima, be tanobara iaunegari
e ribari gevekokoroku-iagirini tarimari bogono
vaga-veseri gana. Manigeri tarimarima tu matari
na gegitarini dagarari gevekokoroku-iagirini, a
tarimarima nugari ai getanuni dagarari tu asi
gegitarini. 13 Bema gai tu gababo-rakaoni gotoni
nai, mo tu Barau gena gauvei gaveiani dainai; o
bema gema tugamagi maoro nai, mo tu gomi namo
bogono gabia gana.

14 Gai tu Keriso gena veuravini na elaunagi-
nagimani, ema gai mogoni gariba-ginikauni, Keriso
tu tarimarima mabarara gera vei-rakava dainai
emaseto. Mogesi naima, tarimarima mabarara
maki gia gena mase ai tamase-vegogoto. 15 Keriso
tu gita tarimarima mabarara gera vei-rakava
lorinai emaseto naima, gita initoma tamaguri-
tanuni tarimara mabarara tu, dia gita tata taugera
gera ura loriri ai mogo bitana tanu. Asigina.
Gita mabarara tu Keriso genai mogo bisini tanu,
korana tu gia gita urarai emaseto, ma Barau na
mase na ma evaga-varigisi genogoiato.

16 Mogesina naima gai na maitoma tarimarima
tu dia tauganina rekenai gena maguri gagitaiani.
Aba, tovotovonai tu Keriso maki tauganina reke-
nai gatugamagiato-goi, senagi toma mogesi tu asi
gatugamagiani. 17 Mogesi naima bema tarima ta
Keriso gena maguri nuganai etanuni, mo tarima
tu tarimarima varigu geragerana. Mo maguri

guinena etanu-iagiato-goi moga tu ekorito, gia
tu maguri varigu geragerana egabiato, ma mai
maguri varigunai etanuni. 18 Maigeri dagara
mabarari tu Barau na gita gera evinirani. Ba-
rau tavetari-viniato-goi, senagi Keriso gena mase
genana gia na ma egabirage-genogoirani. Ema
gai maki Barau na mai gauvei evinimato, mo tu
tarimarima bagana kira-varari, Barau na maino
gabigabina dabarana tu varau eveiato, be gia
ema Barau maino bege gabiani riba. 19 Mai
guruga anina tu: Barau na Keriso tanobara
gana etugu-iagomaiato, benamo ema maseto.
Keriso gena mase genana Barau tu tanobara
tarimari mabarari gesi maino gegabiato: Tari-
marima geri rakava asi ma etugamagi-tagorini,
senagi etugamagi-fitogarini. Barau na mai gauvei
gai evinimato, maino gurugana maiga bagana
gobata-iagia.

20 Mogesi naima gai tu Keriso garuga-borogiani
mail tanobarai. Ma Keriso gena vari gavari-
fiuani nai tu, noga Barau taugena gai gemana
tarimarima eura-magirini, gia gesi maino begene
gabia. Gai na Keriso aranai gomi ganogimini,
“Barau gesi maino bogono gabia.” 21 Korana
Keriso tu enabe asi gena rakava, senagi gita gera
vei-rakava lorinai, Barau na gia noga mogo vei-
rakava tarimanai evaga-iagoato. Barau na mo
veiga eveiato korana tu, Keriso gesi bita sebonani
genana, gita mabarabarara tu vei-iobukaiobuka
tarimari ai bitana iago gana Barau goiranai.

6

1 Gai tu Barau gesi §agauvei-vegogoni, mogesina

naima galaunagimini, Barau gena namo e vare-
vare baregona gogabi-rageato maniga tu bogono
gabi-gigitaria, asi bogono vaga-rakavaia. 2 Korana
Barau tu maigesi ekirani gena bukali,

“Au na baiau-namomini ma bagabi-ragemini
garona begabiani nai tu,

gemi noginogi bagabi-ragerini,
ema vevaga-maguri garonai tu,

au na bavaga-kavamini.”

Au na avaga-gurugamini, maitoma garona tu Ba-
rau na tarimarima beiau-namorini ema begabi-
ragerini. Ma maitoma garona tu Barau na tari-
marima bevaga-maguririni garona!

3 Gai tu asi gaurani, tarima ta na gai gema
gauvei nuganai kerere ta bene goitagoa ma
begene vaga-dagama, moga lorinai gai na tarima
ta vaga-vedaga-ragena veigana ta asi gaveiani.
4 Mogesi naima gema veiga e guruga mabarari
ai gavevaga-foforini, gai tu mogoni Barau gena
vetugunagi-iagovinina tarimama. Meto nugari
ai gavevaga-gwagigini; tarimarima na gevaga-
midigu midigumani; gema gauvei nuganai maguri
gwagigiri gadogaririni; tarimarima na gevaga-
dabara dokomani; 5 gekwarimani, gediburamani,
gutuma-bara na gegaru-gegeragimani gefarara-
farara vinimani; gauvei ai gavekwaragi-rakavani,
asi gagenani, asi gaganiganini. 6 Gema maguri e
veiga tarimarima e Barau goirari ai genamo-
vedaureani; Barau gena maguri e gena vari
garibaiani; maguri metori gagoitagorini, senagi
gatugamagi-gwagigini; gevaga-rakavamani

tarimari asi gabaru-vinirini, senagi gaiau-
namorini; Iauka Veaga na evaga-kavamani
dabara mabarari ai, ma nugama mabarari
gesi tarimarima gaura-vinirini. 7 Barau gena
guruga mogonina mogo gagobata-iagiani Barau
gena segukai; vei-iobukaiobuka farefareri tu
gimama aroribamai ema gimama kaurimai gerina
gavetarini.

8 Gai tu garuga-gwagigini, tarimarima na
gevaga-ragemani o gevaga-rakavamani nugari
ai, varima gevaga-rakavarini o gevaga-namorini
nugari ai; gekiramani, gai na tarimarima gagofa-
tagui-taguirini getoni, senagi gai tu guruga
mogoniri mogo gakiragirini. 9 Gekirani, gia tu
asi ribari gai getoni, senagi gai tu gegita-leamani,
gia ma ribari ginikau gai tu dei. Gevagimani,
be gamaseni, senagi rogo ma gamagurini.
Gebotamani, senagi asi gamaseni. 10 Gevaga-
nuga midigu-midigumani, senagi vanagivanagi
gaiakuni gaverereni. Asi gema asi gama, senagi
tarimarima vovoka gavaga-tagarini.  Dagara
ta asi gagwa-tanuani, senagi Barau na gena
tarimarima evinirito dagarari mabarari tu gai
gema.

11 Korinto tarimami, gai gomi Zemi ai tu
gaguruga-fiu-iagoni mogo, asi gagarini, ema
nugama maki gakeorini, gaura-vinimini nai. 12 Gai
na gomi tu gaura-vinimini, senagi gomi na negi gai
asi goura-vinimani. 13 Au na gomi tu natugu ka-
vana avaga-gurugamini: Gomi nugami asi bogono
kouri, nugami bogono keori, be gai na gomi gaura-
vinimini kavana, gomi na maki gai mogesi bogono

ura-vinima.

Keriso asi gevaga-mogoniani tarimari gesi asi

bogono vekako

14 Keriso asi gevaga-mogoniani tarimari
gesi asigina ginavagi bogono vegata e asi
bogono vekako. Korana kamara dabarai vei-
iobukaiobuka e vei-rakava veigari bege vegatani
ema bege sebonani, ei? Asi ilaila! Ema kamara
dabarai mama ema mukuna furufuru bege
vegatani ema bege sebonani, ei? Asi ilaila!
15 Keriso ema Satani tu kamara dabarai bege
nuga-sebonani, ei? Ema vegabidadama tarimana
ema asi evegabidadamani tarimana tu kamara
dabarai gia tauri ruarua geri tugamagi bege
sebonani? 16 O Barau §ena Rubu Veaga e babarau
geri rubu tu kamara dabarai Rubu Veaga sebonai
mogo bege iagoni, ma Barau sebona mogo bege
toma-rakarigoani? Gita mabarara tu Barau gena
Rubu Veaga. Ma Barau ekirato,
“Au tu gia nugari ai batanuni,
ma gia vekaravari ai barakaorakaoni.
Au tu gia geri Barau ai baiagoni,
ma gia tu au gegu tarimari ai bege iagoni.”
17Moga lorinai Veregauka ma ekirato,

“Vei-rakava tarimari
vekaravari na goma-rakarosi,

ma gia seviri na goraka-vegita.

Asi iareva dagarari asi bogono gabi-karari,
mogesi tu bagabi-ragemini.”

18 Jaru-korokoro Veregaukana tu maigesi ekirani,
“Au tu gomi Tamami ai baiagoni,

ma gomi tu au natugu taumi

ema vavinemi ai bavaga-iagomini.”

7

1 Gatagu mabarami, §osegagi, Barau na mai
gurugatore maigeri tu gita gera ekiragirito. Moga
lorinai tauganira ema iaukara gevaga-rakavarini
dagarari mabarari gita gerana si-iareva-fitogari.
Be Barau genai ma vegubakaura gesi tatanuni
nuganai, gera maguri tu namo ema veaga ko-
rikori.

Paulo gena iaku tu asikei, korana Korinto tari-
mari gevetugamagi-kureto

2 Nugami ai gai gema faka kota bogono veia.
Gai tu tarima ta genai veiga rakavana ta asi
gaveiato. Gai na tarima ta gena maguri asi
gavaga-rakavaiato. Gai na tarima ta gofagofa
dabaranai gena dagara ta asi gagabiato. 3 Au
maigesi akirani tu, dia gomi gemi ai meto atore-
kauani. Asigina. Au varau baguruga-guine,
gomi tu gai loruma guturi ai gotanuni, gauravini-
rakavamini. Be gomi gesi bita tanuni o bita
maseni, gai gema veuravini gomi gemi ai tu asi
bedokoni, rogo betanuni. 4 Au gegu tugamagikau
tu barego lelevagi etanuni gomi gemi ai, korana
gemi vegabidadamai goruga-gwagigini. Mogesi
naima au na gomi avaga-veiavimini tarimarima
goirari ai, ma au maki golaunagi-baregoguni.
Meto baregori gagoitagorini mabarari nugari ai
maki, au gegu iaku tu rogo etanuni, asi kota
edokoni o ekeini.

> Makedonia tanobaranai garaka-togato nai,
gai tauganima tu asi kota maki geiagaragito

meto e midigumidigu gerina. Gabu mabarari
gana gaiagoto-goi tu, meto e midigumidigu
gagoitagoto-goi, tarimarima na gevaga-vegare
vegaremato-goi e gekoumato-goi. Ema nugama
gerageto-goi. 6 Senagina Barau na tu meto e
midigumidigu na nugari gevaga-moirarini tari-
mari evaga-kavarini. Gia na nugama evaga-
gwagigirito, Tito etugu-iagomaiato nai. 7 Ma
gai tu dia gia eiagomato nai mogo, nugama
gegwagigito.  Senagi gomi na aigesi govaga-
kavaiato mogeri variri gema ema kiragito, mogeri
na maki gelaunagi-baregomato. Evaga-ribaguto,
gomi gemi ura baregona au bogonoasi gitagu.
Ema gemi nuga-midigumidigu e au goura-viniguni
e gourani au gogobagu bogono raga, ema au gegu
guruga gokorana-iagirini variri mabarari ema Kki-
ragirito. Moga lorinai au gegu iaku ebarego-
lelevagito.

8 Ribagu, au na fefa atore-iagoato, monana
evaga-nuga midigumidigu-mito, senagi au tu asi
adaradarato. Aba, tovotovonai tu adaradarato,
korana ariba-maoroto, au na fefa na nugami
evaga-metorito, senagi mo tu gemi nugameto tu
asi etanu-maukato. 9 Ma initoma au tu averereni,
dia gomi nugami avaga-metorito nai, senagi mo
gemi nuga-midigumidigu genana govetugamagi-
kureto, benamo Barau genai gogenogoito. Gai
na gomi gemi ai rakava metona ta asi gaveiato,
senagi Barau gena ura vegata gomi bogono nuga-
midigumidigu, korana gemi veiga gekerereto nai.
10 Barau genana eiagomani nuga-midigumidiguna
tu asi tugamagi vevaga-gwana. Korana tu

mo nuga-midigumidigu ema vetugamagina tu
vetugamagi-kure evaga-goraiani. Mai dabarai
vetugamagi- -kure egorani vau Barau na tari-
marima evaga-maguririni. A mai tanobara
magurina genana eiagomani nuga-midigumidigu e
vetugamagina na tu mase evaga-goraiani. 11 Mai
Barau genana eiagomani nuga-midigumidigu e ve-
tugamagina na kara gomi gemi ai bevaga-gorari
gotugamagi-ginikaua. Maniga genana gomi toma
gemi tugamagi bege maoro, ma goura-rakavani
veiga namori mogo fakami ai bogono veiri. Ema
gemi ura baregona taugemi bogono veiareva-faka
meto tari gerina. Ma mo kerere eveito tarimana
genai asi goiakuto, ma au garigu goveito, ma gemi
ura baregona gemi ai ma bana iagosi, ma gemi
ura baregona maki mo kerere eveito tarimana
gena maguri bene maoro vegata, ma gemi ura
gia tu gena veiga rakavana voina metona bene
gabia vegata. Gomi na maigeri veiga mabarari
goveirini gerina govevaga-mogonini, gomi tu mo
veiga rakavana genana bogo vegabi-vagi, ma asi
gemi kerere ta.

12 Au na mo fefa gomi gemi atoreato-goi nuganai
tu, dia mo kerere eveito tarimana gena maguri
totomaorona tugamagina aveito-goi, 0 mai tarima
na nugari evaga-metorito tarimari atugamagirito-
goi. Asigina. Au na mo fefa atore-iagosiato anina
tu, Barau goiranai gomi taugemi bogono riba-
maoro, gomi na gai tu mogoni nugami mabarari
gesi gai gogabi-ragemani e gogubakaumani. 13 Gai
tu gomi Zemi veiga mai bakiragiri veigari na
gelaunagi-baregomani.

Senagi mo gemi veiga na gelaunagimato, ma
kokore barego gagabiato-goi, moga iakunai tu
ma gaiaku-rakavato maia, korana Tito ekirato,
maninai gomi na gia tu gogabirage-ginikauato,
ema nugana egenagena-tarito. 14 Au na gomi
gia goiranai tu avaga-veiavimito, ma taugemi
gemi veiga na govevaga-foforito goiranai, be
egitamito, mogesi naima aiakuni, korana asi
govaga-maiakaguto. Ema mo gemi veiga na
govevaga-foforito, gai na Tito goiranai Zomi
gavaga-veiavimito gurugari tu mogoni vegata,
asi gofagofa. 15 Ma Tito na gomi Semi segagi
etugamagirini, ema gomi na gia ma nuga- ragemi e
nuga-gogogogomi gesi gogabi-rageato, mogeri ma
etugamagl iagosirini nai, gia gena veuravini gomi
gemi ai tu ebarego-lelevagini mogo. 16 Au tu aver-
ereni, korana mogoni ama ribani asi adaradarani,
gomi na tu veiga namori ema iobukaiobukari
mogo goveirini bene.

8

Ekalesia na  moni  gevaga-vegogorito
Ierusalema ekalesiari geri

1Tarikaka mabarami, maitoma gai gema ura tu,
Barau gena namo e varevare-bara Makedonia ai
ekalesia dogorori iatari ai etoreato bogono ribaia.
2 Gia geri ai tu meto e midigumidigu barego
eragasito, senagi gia nugari tu iaku e verere
na gevonuvonu-rageto. Gia tu mogoni ogogami,
asi geri-gari, senagi gia geri varevare tu barego
rakava geveiato. 3 Au na gomi gemi ai akiragi-
fofori korikoriani, gia geri goitago tu kei, a geri

vini tu barego-rakava tarikakari tari vaga-kavari
ai; ma gia geri ai dogari-dogariri maki gwagigi, a
farefareri e moniri maki benamo gevini-fitogarito
mogo. Ma mo veiga taugeri geri urai mogo
geveiato. 4 Gia taugeri na geri-gari na gai genogi-
ginikaumato, geurato, gia maki gai begene ruga-
karoma, be mai gauvei mainai tarima veagari
begene vaga-kavari. 5 Gai gema tugamagi, gia geri
varevare monina tu misina mogo bege vinini.
Senagi gia geri vini gagitaiato tu barego vedaurea,
gai na kara tovotovonai gatugamagiato, moga
maki gevanagiato. Gia tovotovonai tu taugeri
rogo Veregauka genai gevevinito, ma moga muri-
nai tu Barau gena ura gekorana-iagiato, be gai
gemai maki taugeri gevevinito.

6 Mogesina naima gai na Tito ganogiato,
gakirato gomi gemi veuravini varevarena moniri
egogorlto kwari, mogeri tu taugena na bene gogo-
vagiri. Korana tovotovonai maninai moni-gogo
gauveina tu gia na esinaiato. 7 Gomi Korinto
ekalesiana dagara mabarari ai gomi tu mogoni
goiaruto: Gemi vegabidadama e gemi gurugai,
gemi riba iauka magurinai, gemi ura barego
lelevagina Barau gena gauvei nuganai bogono
vevaga-kava, ema gemi veuravini gai gemai tu
barego lelevagi. Gai gema velaunagi gomi gemi ai
tu, mai veuravini varevareri vini maki bogono
vaga-baregoa.

8 Mai veuravini varevareri bogono vini atoni
maiga tu, dia akirani, bogono veia vegata
atoni. Senagi maigesi akiramini tauna tu maiga:
Tarikaka kotari tu geiago-ginikauni karori tari

vaga-kavari ai. Mogesi naima au na gomi atovo-
nagimini, gomi gemi veuravini tarikaka tari geri ai
tu aigesina naribaia atoni. 9 Gita gera Veregauka
Iesu Keriso gena namo e varevare-bara gomi tu
ma ribami. Gia tu taga verena, senagi gomi urami
ai asi gena farefare tarimanai ema vevaga-iagoto.
Iesu asi gena farefare ai ema iagoto anina tu, gomi
farefare vovoka tarimami ai bogono iago gana.

10 Gemi vini au na maki gomi na bhogono
dogaria gana, au gegu vevaga-gwada gurugana
tu maiga: Goragani laganinai gomi na tu dia
moni vaga-vegogo mogo gosinaiato, senagi gomi
tu gourato, mai veiga maki bogono veia vegata.
11 Mogesi naima gosinaiato gauveina bogono
vaga-kori ginikaua. Mogesina tu mai bogono
veia vegata gotato gauveina tu bogo vaga-kori
ginikauani, monana bevaga-mogoni korikoriani.
Bogo vinini nai tu, gemi ai kara manigeri ilailari
ai mogo bogono vini. 12 Bema nugami mabarari
gesi gemi ai kara getanuni manigeri ilailari ai
bogo vinini dagarari tu, Barau na beiaku-iagirini
e begabi-ragerini. A gemi ai asi getanuni da-
garari asi bogo vinini, mogeri Barau na tu asi
benugameto iagirini, ema gomi maki asi bebaru-
vinimini. 13 Gai asi gaurani, tari govaga-kavari
uranai, gomi taugemi iatami ai meto baregona
bogono tore-kaua, asi gemi-gami ai bogono ve-
vaga-iago. Asigina. Gai gaurani tu, gomi ema
govaga-kavarini tarimari bogono ilaila moni e
farefare rekenai gatoni. 14 Mai taimi ai tu gomi na
gia geri ura dagarari bogo vinirini, korana gomi
gemi-gami tu vovoka tabutabu. Be gomina gia geri

rabu ai govinirini kavana, gomi gemi rabu ai maki
ma bege vinimini. Mo dabarai ta asi berabuni.
15 Buka Veagai ekirani kavana,

“Gutuma egogo-vegogoto tarimana gana tu dia
egutuma-lelevagito,

ma kotuna mogo egogo-vegogoato tarimana gana
tu dia misina korokoro, senagi taunai.”

Paulo na Tito Korinto gana etuguato

16 Au na Barau atanikiu-viniani, korana tu
au gegu nuga-vekwaragi gomi gemi ai etanuni,
mai nuga-vekwaragi sebona maiga tu Barau na
Tito nuganai maki etoreato. 17 Korana gia tu
dia gai na ganogiato dainai mogo easi raka-
gitamini. Asigina. Gia taugena maki nugana
mabarabarana eura-rakavani vegata bene iagosi,
gomi bene raka-gitami. 18 Gai tarikakama ta maki
Tito gesi gatugu-iagosiani. Mai tarikaka maiga
tu ekalesia dogorori mabarari na gavaga-rageani,
korana gia na Vari Namona egobata-iagiani ma
nugana mabarana gesi. 19 Ema mai tarikaka
maiga tu ekalesia dogorori mabarari na gegabi-
virigiato, gai bene kavama mai varevare moniri
baga gwa-iagorini nai getato. Mai gauvei gaveiani
korana tu, tarimarima mabarari na Veregauka
begene vaga-rage baregoa gana, ema gai §aurani
tarimarima bagana vaga-kavari gatoni magurina
bagana vaga-foforia gana. 20 Gai asi gaurani,
tarima na gai begene rori-torema ma begene
vaga-rakavama. Mogesina naima mai veuravini
al gevinito monina maiga tu dabara namonai

gagauvei-iagiani. 21 Korana gai gema ura bareg-
ona tu, veiga rorogotona bagana veia, dia Barau
goiranai mogo, senagi tarimarima maki goirari ai.

22 Ma gita tarikakara ta maki gia gesi gatugu-
iagosiani, gia bekavarini. Mai tarikaka maiga tu
gai na gagitaiani, gia tu mogoni eura-baregoni,
Barau vetugunagina bene iago-vini etoni. Ema
gia tu mogoni ma gena vetugamagikau gomi gemi
ai maki. 23 Tito maniga maki apostolo au ka-
vana, ma gai tauma ruarua tu gomi vekaravami
ai gagauvei-vegogoni. A mani gita tarikakara
ruarua manigeri tu ekalesia dogorori tata arari
al bege iagosi, ma gia tauri ruarua tu geri
gauvei ema veigai Keriso gevaga-rage baregoani.
24 Mogesina naima, g§emi veuravini vetogana ko-
rikori ema gai na gomi gavaga-ragemini tauna ko-
rikori, gia goirari ai bogono vaga-fofori korikoria,
be ekalesia dogorori mabarari na begene gitaia
ema begene vaga-mogonimi.

9

1 Au na agitaiani tu, asi korana ta mogo gomi
na Barau gena tarima veagari moni govarevare-
vinirini gurugari au na ma bakiragirini. 2 Korana
gomi gemi ura bogono vaga-kavari vegata gotato
moga tu ribagu, be moga tu Makedonia tarimari
goirari ai maki gomi aveiavi-iagimito. Au na
gia avaga-gurugarito, akirato, gomi Akaia ai
gotanuni tarimami tu, goragani laganina na
vegata beiagoma mo toma gorovina-toreto
bogono vini gana. Ma gomi na tarimarima
bogono vaga-kavari nuga-vekwaragina goveini
gurugana mani gesegagiato, henamo Makedonia

tarimari kotari maki geura-dikadikato, gia maki
begene vevaga-kava vegata getato. 3 A au na
mai tarikakara maigeri atugu-iagosirini tauna
korikori tu, begene riba, gai na gavaga-veiavimini
gurugari tu dia guruga koriri mogo. Be au aurani,
gomi gemi varevare moniri tu bogono gogo-
toreri vauro bogono venari-tago, au na gia akira-

vararito ilailanai. 4 Asi namo Makedonia tarimari
kotari au gesi bege rakakauni, benamo gomi bege

gitamini tu, dia gai na gaveiavi-iagimini gabunai
bege goitagomini, gomi gemi varevare moniri tu
asi gogotore. Gomi tu asi bakiragimi, senagi gai
tu bege maiaka-korukorumani, korana gai gomi
gemi ai tu gatugamagi-dadamagi-baregoni nai.
5 Mogesina naima au batugamagi, mai tarikakara
maigeri namona tu nanogiri, be begene iagosi-
guine; be gomi gemi veuravini varevarena moniri,
mo gokiragi-torerito moniri tu begene kirami, ma
bogono tore-vegogo guineri vauro, gai bogono
nari-tafoma. Benamo gai bagana votu nai,
gemi veuravini varevarena moniri tu toretago.
Monana bevaga-foforiani gomi ma gemi veuravini
gesi gia geri govinini, a dia nugami asi iakuri gesi
govarevareni.

Vovoka bevaroni tarimana

6 Mai guruga akiragiani maiga tu bogono
tugamagi-tagoa: Ganigani gueri asi vovoka be-
varoni tarimana tu, kwakwai maki ganigani asi
vovoka bedogarini. A ganigani gueri gutuma
gorogoro bevaroni tarimana tu, kwakwai maki
ganigani gutuma lelevagi bedogarini. 7 Tarima
ta nuganai evaga-mogoniani ilailanai bene vini.

A dia nugana ma daradarana gesi bene vini, o
dia tarimarima gekirani begene tore vegata getoni
naima begene vini. Korana nugana faka ema
ma iakuna gesi evinini tarimana tu Barau na
eura-viniani. 8 Ma Barau g§ena namo e varevare-
bara lelevagina gomi iatami ai betorerini. Ben-
amo monana garo mabarari ai §emi ura dagarari
mabarabarari bogo goitagorini, ema dia goura-
vinirini dagarari mogo, senagi dagara kotari maki.
Ema monana gauvei namori maki barego lelevagi
bogo veirini. ? Buka Veagai ekirani kavana,
“Barau na gena varevare tu

asi-geri e asi-gari tarimari

barego lelevagi evinirini,

gena vei-iobukaiobuka tu

betanu-vanagi vanagini.”

10 Barau na ganigani gueri vamoka vei tarimari
evinirini begene varori gana, ema tarimarima
ganigani evinirini begene ganiri gana. Mai Barau
sebona mainana gemi ganigani gueri govarorito
mogeri bevaga-vovoka tabutaburini, ema gemi
veiga namori gwagwari bege gutuma-gorogoroni.
11 Ma dabara mabarari ai gomi bevaga-tagamini,
ma monana nugami sebonai e ma veuravinimi
gesi varevare mabarari bogo vinini. Benamo gai
gemana bogo tugurini varevareri tarimarima na
bege goitagorini nai, mabarari na Barau ma bege
tanikiu-viniani. 12 Korana mai gauvei gomi na
goveiani maiga tu, dia Barau gena tarimarima
veagari na geura-vinirini dagarari mogo govinirini,
senagi mai gomi gemi varevare bakuri ai, tari-
marima vovoka na Barau getanikiu-vini bare-
goani. 13 Korana mai tarimarima govaga-kavarini

gauveiri, mainana gomi gemi veiga namori be-
vaga-fofori ginikaurini. Ma tarimarima bege
ribani, gomi na Vari Namona tu dia murumi
korina na mogo gokiragiani, senagi gokorana-
iagiani maki. Ema gomi gemi farefare e moni
maki ma veuravinimi gesi gia e tarimarima
mabarari gesi govare-barabararini bege gitarini.
Maigeri veiga namori loriri ai tarimarima na
Barau bege vonevone-rageani. 14 Benamo §ia
na gomi bege tugamagi-baregomini, ma iatami ai
bege gaugauni. Mogesi bege veini anina tu, Barau
gena namo e varevare barego lelevagina gomi
iatami ai etanuni dainai. 15 Barau sitanikiu-vinia,
korana gia gena varevare barego lelevagina gita
evinirato bene.

10

Paulo na gena gauvei gevaga-rakavaia Zetato
tarimari gurugari eveito

1 Maitoma au Paulo taugegu na nugagu ma
manauna e maranana gesi gomi anogimini.
Mai nuga manau e marana tu Keriso genana
geiagomani dagarari. Gomi fakami ai tarima
kotari na tu maigesina gegofagofa-iagiguni,
gekirani, au gomi goirami ai tu manau e agarini, a
gomi sevimi na araka-gerevagini, irau ai atanuni,
gomi tu guruga gwagigiri e metori atore-vinimini,
getoni. 2 Au na gomi anogimini, mani gofagofa
gurugari asi bogono gabi-rageri, be Zomi asi
bana vaga-guruga gwagigimi au baiagosini nai.
Korana au baiagosini nai tu, au atugamagini,

gai gegofagofa-iagimani tarimari tu basi vaga-
guruga gwagigi-vinirini. Maigeri tarima na gai
gegofagofa-iagimani tu gekirani, gai tu rogo
tanobara magurinai gatanuni tarimari geri veigai
gaiagoni. 3 Oba, gai tu mogoni rogo tanobarai
gatanuni, senagi gai tu dia mai tanobara tarimari
gevetarini kavana gavetarini. 4 Gai gema vetari
farefareri tu dia tarimarima gimari na geveirini
dagarari. Asigina. Gai gema vetari farefareri
tu kokore e seguka baregori, Barau genana
geiagomani dagarari. Maigeri na gavetari-vinirini
segukari ema iaunegari baga vaga-rakavarini
riba. 5 Ma maigeri vetari farefareri na Barau
ema gena riba gekoukou-gaurini vegare-vegareri
e veigari mabarari gavaga-rakavarini.  Ema
tarimarima geri tugamagi irauirauri mabarari
gakira-fitogarini. Ma tarimarima gakirarini, geri
tugamagi tu Keriso mogo begene korana-iagia.
6 Ma gomi mabarami na Keriso mogoni bogo
korana-iagi korikoriani, moga murinai vauro gai
na mani gesegafore-foreni tarimari geri rakava
voiri metori baga vinirini riba.

7 Gomi tarimarima tu tauganina vetogana
geregana mogo gogitaiani. Bema tarima ta
taugena evekiragini, gia tu mogoni Keriso gena
tarima korikori nai tu, bene riba, gai maki Keriso
gena tarimarima gia kavana. 8 Au tu Veregauka
na maoro e seguka eviniguto, gomi gemi maguri
e vegabidadama bana vaga-ruga gwagigiri gana,
a dia bana vaga-rakavari gana. Ma au mai
gauvei aveiani nuganai, bavekokorokuni tu asi
bemaiakaguni. ° Au tu asi aurani gomi inigesi



2 KORINTO 10:10 XXXIV 2 KORINTO 10:14

bogono tugamagi, au na gomi tu vevaga-gari fe-
fari mogo atore-vinimini. 10 Au mogesi akirani,
korana tarima kotari gekirani, “Paulo na fefa
etorerini nai, guruga tu baregori e ma segukari
etorerini, senagi gia taugena ema foforini gita
gerai, gia gitagitana tu asi garina e Zena gu-
ruga maki asi guguragiri, ema asi mamiragiri
maki.” 11 Manigesina gegurugani tarimari tu
begene riba-maoro, gai irau gabu na fefa kamasi
gatore-iagosini vetogari ema mami-ragiri aigesi,
gai bagasi foforini tauganima korikoriri ai, gema
veiga o gauvei segukari ema gurugari maki mogesi
mogo ilaila, fefai gomami-ragirini kavana.

12 Gai mani taugeri mogo gevevaga-rageni tari-
mari gesi tu asi baga vevaga-vetovoni, ema gai
gema Zauvei maki gia na kara geveiani gauveina
gesi asi ilaila gauvei sebonai baga kiragiani.
Asigina ginavagi. Manigeri tarima tu taugeri
mogo ma gevevaga-vetovoni, karori tari geri
riba e veiga gesi. Ema gia tu taugeri mogo ta
evarigisini, taugena gena veiga karona ta genai
evaga-ilailaiani. Gia manigesi geveini tauna ko-
rikori, gia tu mogoni asi iaunegari. 13 Senagi gai
tu Barau na evinimato maorori e gaburi makari,
mogeri nugari ai mogo baga vekokoroku-iagirini.
Ma gomi mani gotanuni tanona maki Barau na
gai evinimato tanona makana nuganai. 14 Barau
na gai maoro evinimato, gomi mani gotanuni
tanona maninai, Vari Namona baga vari-fiuani e
baga vevaga-riba-iagiani. Mogesi naima maninai
gagauveini vekokorokuna gaveini tu gamaoroni,
korana gai tu gomi gemi ai gasi-ragasito. Moga

lorinai gomi mani gotanuni maniga tu, gai gema
gauvei tanona nuganai, korana tu gai na Keriso
gena Vari Namona maninai gasi-gwa-ragasiato.

15 Gai tu Barau na evinimato tanori e maorori
asi gavanagirini. Ema gai tu dia tarima boruri na

gauvei geveiato vekokorokuri gaveirini. Asigina.
Gomi tu Keriso Varina Namona tu gai na gavaga-
ribamito. Ma gai gema tugamagi baregona tu,
gomi gemi vegabidadama bebarego-iagoni, ben-
amo gai gema gauvei gomi vekaravami ai maki
bebarego-lelevagini. 16 Moga murinana tu mani
gabu maninana, tanobara kotari gana ma baga
iagoni, monai Vari Namona ma baga gobata-
iagiani. Korana gai tu asi gaurani, tarima tari
na varau gegauvei-iagirito gaburi, gai na bagana
vekokoroku-iagiri.

17Buka Veaga ekirani, “Bema tarima ta eurani
bene vekokoroku nai tu, Veregauka mogo bene
veiavi-iagia.” 18 Korana dia taugeri gevekiragi-
varage varageni tarimari Barau na evaga-
mogoniani. Asigina. Veregauka na evaga-rageani
tarimana mogo, Barau na evaga-mogoniani.

11

Paulo ema apostolo gofagofari

1 Au gegu ura sebona tu, au gegu guruga babori
kota rogo bogoro segagiri e bogoro gabi-rageri.
Mani gemi veiga gogabi-ragegu. 2 Au gegu ura
barego vedaureana gomi tu Keriso nuganai mogo
bogono tanu, ma Barau gena ura baregona gomi
gemiaimaki mogesi. Autumogadainai gomi gemi

ai amamani, mai tu Barau na egabi-rageani ma-
mana. Au na gomi tu tau sebona mogo gana akira-
kaumito, mo tu Keriso. Mogesi naima au na gomi
anari-ginikaumini. Korana au gegu ura tu, Keriso
ema ekalesia geri vegarago garonai, gomi tu noga
guiato ta futua ta gesi asi ekima-karato guiatona
kavana, namo vedaurea e vinuba, garagori Keriso
goirana gana bana tugu-kavimi. 3 Senagi au tu
agarini, korana mota na gena gofagofa iaunegari
na Eva egofaiato, benamo Barau gena guruga
asi ekorana-iagiato kavana, bogo veini garina.
Gomi maki gofagofa gurugari na gemi tugamagi
bege vei-vegonurini, benamo Keriso gokorana-iagi
korikoriani magurina na bogo raka-vegitani. ¢ Au
na gomi agari-vinimini anina tu maiga, bema
tarima ta eiagosini, benamo gomi gemi ai Keriso
boruna ta egobata-iagiani, dia §ai na gagobata-
iagiato Kerisona; o iauka boruna ta ma gogabia
getomini, dia gai na gomi iatami ai gimama gatore-
kaurito, benamo gogoitagoato lauka Veagana;
o Vari Namona boruna gemi gegobata-iagiani,
dia gai gemana Zosegagiato ma gogabi-rageato
Vari Namona neganai, §omi na mogeri tarima
tu gosegagirini, ma geri gurugai gogabi-ragerini
mogo.

> Senagi au atugamagini, mani gevekiragini
apostolo irauri vegata barego lelevagiri getoni
tarimari na, au tu asi gevanagiguto. 6 Aba, au
guruga-gitagita dabarana tu asi aribaiato, senagi
riba au gegu ai tu etanuni. Ma maiga tu dabara
mabarari nugari ai gemi ai gavaga-fofori ginikau-
rito.

7 Gomi ma ribami, au na gomi gemi ai Barau

gena Vari Namona agobata-iagiato tu asi voina,
be mo gauvei voina gomi na tu asi goviniguto.
Ma mo maguri aveiato tu, au taugegu avetore-
varigoto, gomi bana tore-varagemi uranai. Ma
gomi gotugamagini, mo veiga au na aveiato tu
avei-rakavato, ei? & Gomi Vari Namona avaga-
ribamito-goi gauveina voina tu, ekalesia dogorori
tari na geviniguto-goi, noga mogo alemarito-goi.
9 Ma au gomi gesi tatanuto-goi nuganai, dagara
kotari aurato-goi nai, au na gomi tu asi avaga-
doge ganiganimito-goi. Korana tu tarikaka tari,
Makedonia na geiagomato tarimari, gia na aura-
vinirini dagarari gema-viniguto. Au tu gomi
vaga-doge-ganiganimi magurina ta asi aveiato.
Mogesi mogo bavei-iagoni, asi bavaga-doge gani-
ganimini. 10 Keriso ena guruga mogonina tu
aribaiato, ma nugagu ai etanuni. Mogesi naima
au baveiavini nai tu, mai Akaia tanona nuganai
etanuni tarimana ta asi bekira-goiguni riba. 11 Au
na mai veiga aveiani tu, gomi asi aura-vinimini
nai ba? Mogoni, Barau ma ribana au na gomi tu
auravini-baregomini.

12 Ma gomi na au moni e farefare na asi bogono
vaga-kavagu atoni veigana tu, rogo bavei-iagoani-
goi. Mai veiga aveiani korana tu, mani apostolo
gofagofari manigeri begene fofori-ginikau gana.
Mai tu noga gia kwakuri ai geruga-tagoni tanona
gaburena akwaiani, begene fana-kafua, benamo
begene keto-gura, ma monana gomi bogono riba-
korikori, gia tu mogoni dia gai gesi Zauvei se-
bona gaveiani. Korana gia na kara geveiani tu
geveiavi-iagiani, geri ura gomi na bogono vaga-

mogoniri, bogono kira, gia tu mogoni Zai gesi
gauvei sebona mogo gaveiani bogonosi Zana.
13 Manigeri tarima tu apostolo gofagofari, gauvei
gofagofari geveirini. Gia manigeri tu taugeri
mogo gevekiragini, Keriso gena apostolo getoni,
senagi mani tu gegofagofani, gia tu dia Keriso
gena apostolo korikoriri. 14 Mani veiga mani-
nana au nugagu tu asi efarevagini, korana Satani
taugena maki vetogana ekefoani, noga Barau
gena mama aneruna noga mogo eveini, benamo
tarimarima egofarini. 15 Mogesina naima Sa-
tani gena vetugunagi geiago-vinini tarimari maki
taugeri mogo tarimarima goirari ai bege veki-
ragini, gia tu Barau gena vetugunagi tarimari. Gia
tu Barau na vau geri veiga voiri bevinirini.

Paulo na gena apostolo gauveina garamanai
midigumidigu barego egabiato-goi

16 Mo guruga ma akiragi-goiani. Tarima ta
asi bene kira au tu babo. Senagi bema gomi
na au bogo kira-baboguni nai tu, babo tari-
mari gogabi-ragerini e gosegagi-vinirini kavana,
au maki bogono gabi-ragegu e bogono segagi-
vinigu, be au maki kota bana vekokoroku. 17 Mai
kara akiragiani tu, dia Veregauka na maoro
eviniguni nai, maigesi gena guruga na aiagoni.
Asigina. Mai tu naveiavi uranai, babo tari-
mari geri veiga na aiagoni. 18 Korana tarima
gutuma tu tanobara magurinai getanuni tarimari
geri vekokoroku na geiagoni. Mogesi naima au

maki baveiavini. 19 Gomi na mani babo tarimari
geri vevaga-riba gogabi-ragerini e Zosegagirini,

korana gomi taugemi mogo govegita-tarini, ben-
amo gokirani, “Gomi tu mogoni ma iaunegami,”
gotoni. 20 Mogoni, gomi tu tarima ta gomi gemi
ai eiagosini, benamo gena tugu-rakaorakao tari-
mami ai evaga-iagomini, 0 gemi-gami everari-
verari vagirini, o kara eura-vinirini dagarari
tu gomi gemina egabini mogo, e taugena mogo
evetore-varage varageni, ema goirami eforo-
bubugaurini, mo tu gena veiga na e guruga na, ta-
rimana tu gogabi-rageani ema gosegagiani maki.
21 Au tu nakira emaiakaguni, korana gai nugama
tu asi gwagigi, be maigeri veiga gomi gemi ai tu asi
gaveirito-goi.

Bema tarima ta gia na eveirito veigari eveiavi-
iagiani nai tu, au maki au na aveirito veigari
bavekokoroku-iagiani riba. Au maigesi agurugani
tu, babo geri guruga na aiagoni. 22 Gia tu Heberu
tarimari getoni, ei? Au maki Heberu tarimagu.
Gia Isaraela besena getoni, ei? Au maki Is-
araela besena. Gia Aberahamo tubuna gatana
getoni, ei? Au maki Aberahamo tubuna gatana.
23 Gia Keriso gena vetugunagi geiago-vinini tari-
mari getoni, ei? Au na Keriso vetugunagina tu
nugagu e tauganigu mabarabarana gesi Keriso ve-
tugunagina aiago-viniani. Au tu ababoni, maigeri
guruga akiragirini, senagi gomi na rogo golaunagi-
nagiguni naima maigesi agurugani. Au tu avek-
waragi-lelevagito, a gia tu asigi; garo vovoka
gediburaguto, gekwari-rakava rakavaguto, ema
garo gutuma dori amaseto-goi. 24Iuda tarimarina
vaga-40 gevekwari-iagiani varona na tauganigu
ai vaga-39 vegata gekwariato. 25 Vaga-toitoi

oro kwarina na geribiguto, vaga-sebona fore na
getakiguto, vaga-toitoi davara nuganai au arageto
boutina egwa-kirakiraiato, be dori amaseto, ma
garo ta tu davarai bogi vinubana ta e garo vin-
ubana ta arei-iagiato tuba ta iatanai. 26 Au tu gabu
sebonai mogo asi atanuni, vanagivanagi gabu
boruri na arakanagi-rakanagini, Keriso Varina
Namona avari-fiuani. Garo tari ai tu garukai dori
areini, ma garo tari ai tu segafore tarimari na
vefakari ai araka-gurani, ma garo tari ai tu gegu
tanobara tarimari korikori na dori gevagiguni e
gevaga-rakavaguni, garo tari irau bese tarimari
na dori gevagiguni; ma garo tari vanuga barari
ai meto barego araka-goitagorini, ma garo tari tu
tano fakana nuganai meto barego agoitagoni, ma
garo tari tu davara nugari ai dori amaseni; ma
garo tari tu gevetarikaka-gofagofani tarimari na
gevaga-rakavagu getoni. 27 Gauvei metori aveini
e avekwaragi-rakavani, bogi gutuma asi agenani;
avito-maseni, ananu-maseni; garo vovoka tu
ganigani arugarini, korana agani-veagani bene,
ma garo tari asi gegu dabuga, kefigu kori mogo,
be enagureguni. 28 Ma maigeri dagara gutuma
ma bakiragirini riba; senagi iniga mogo naki-
ragia: Garo vanagivanagi rubu mabarari gabu
tatai getanuni anuga-vekwaragi iagi-baregorini.
29 Fkalesia ta Iauka rekenai emoirani nai tu, au
maki gia gesi amoira-sebonani. Ma ekalesia ta
tarima ta na egori-vegonuani, benamo rakava
eveini nai, au tu abaru-rakavani.

30 Bema au asi gegu dabara ta, ma navekoko-
roku batoni nai, au tu gegu moira gevaga-gorarini

gaburi mogeri mogo bavaga-veiavirini. 3! Gita
gera Veregauka Iesu Keriso Tamana Barau ma
ribana au tu asi agofagofani. Barau bitana vaga-
ragea mo vanagivanagi. 32 Damaseko ai atanuto-
goi nai tu, Kini Areta gena gavana na vetari tari-
mari ekirarito, vanuga barana maguna mabarana
begene nari-gaua, au begene gabi-tarigu gana.
33 Senagi au tu tarikaka tari na bosega baregonai
gevaga-tanu-guraguto, benamo vanuga maguna
windoana na varoseina getugu-rigoguto, henamo
mo gavana gimana na araga-magurito.

12

Paulo gena mata-vanagi

1 Vekokoroku ai tu kara namona ta asi
badogariani, senagi baveiavini rogo. Mata-
vanagi ai Veregauka na evaga-foforirito
dagarari agitarito ema asegagirito gurugari rogo
nakiragiri. 2 Au tarima ta Keriso nuganai ma
ribagu; gia tu Barau na egabi-varageato guba
vaga-toitoina gana. Mo veiga egorato negana
na beiagoma mo initoma tu lagani gabanana
vasivasi (14). Mo tau guba vaga-toitoina gana
tu iaukana rogo tauganina nuganai, o iaukana
tauganina na evegitato, ma iaukana geregana
mogo egabi-varageato, moga tu au asi ribagu, a
Barau geregana mogo ma ribana. 3 Mo tarima
au tu ma ribagu. A mo tarima tu iaukana rogo
tauganina nuganai o iaukana tauganina na eraka-
vegitato vau mo maguri egorato, moga au tu asi
ribagu, senagi Barau geregana moga ma ribana.
4 Mai tarima akiragiani maiga tu, paradaiso gana

egabi-varageato. Benamo monai dagara tari
gita na asi ilaila bita kiragi-fofori ginikaurini,
ema dagara ta gesi maki asi bita vaga-vetovorini
dagarari, Veregauka na ekiragirito, esegagirito.
Mogeri dagara tu tarima ta na asi ilaila bekiragi-
foforirini dagarari. 3> Au na tu mogesina tarimana
geregana mogo bavaga-veiaviani. A au taugegu
tu asi bavekokorokuni, au tu gegu moiramoira
gaburi mogeri baveiavi-iagirini, (korana tu
mogeri dairi ai tarima na asi gevaga-rageguni).
6 Au navekokoroku barasi maki, au tu dia babo
geri veiga na bara iago, korana au tu guruga
mogoniri mogo bara kiragiri bene. Senagi au tu asi
vegata aurani mogeri bana kiragi-rosiri, korana
asi gegu ura mogeri dairi ai, au tarimarima na
begene tugamagi-varage varagegu. A au aurani
tu, kara aveiani maiga, tarimarima na begene
gitaia vauro begene riba-maoro, au tu tarima
kamasigu.

7 Au tu Veregauka na dagara iaru-korokorori
evaga-foforirito, benamo agitarito e asegagirito,
senagi mogeri bakuri ai au taugegu bavekiragi-
varage varageni garinai tu, Barau na midigu-
midigu ta au tauganigu ai etore-togaiato. Moga
tu noga gini masikona ta au virigogu nuganai
etanuni. Mo gini masikona moga tu iauka raka-
vana ta. Gia tu Satani gena vetugunagi eiago-
vinini iaukana, au bene vaga-midigu midigugu,
benamo au asi bana vekiragi-varage varage gana
au gegu ai etanuni. 8 Veregauka tu vaga-toitoina
vegata anogiato, mai Satani gena vetugunagi-
iagovini iaukana au geguna bene koki-vagia gana.

9Senagina Veregauka na maigesina ekiraguto, “Au
gegu namo e varevare-barana geregana mogo
dagara baregona goi na oura-viniani, korana
au gegu seguka tu moiramoira tarimana genana
vauro efofori-korikorini.” Mogesina naima au
na tu gegu moiramoira gaburi mogeri mogo
baveiavi-iagirini, Keriso gena seguka au gegu ai
bene tanu gana. 10 Mogesi naima Keriso bakunai
gegu gauvei nuganai amoiramoirani, o tarima
na guruga e veiga rakavari gegu ai geveirini, 0
avekwaragini nai, o gevaga-midigu midiguguni
nai, o gegu dabara doko garori ai, au tu aiakuni
averereni mogo, korana amoirani negari ai tu,
kokore barego vedaureana ma agoitagoni.

Paulo gena ura sebona tu Korinto ekalesiana
dogorona bene vaga-kavaia

11 Au tu taugegu babo ai bavevaga-iago,
maigesi agurugani, senagi mai dia au taugegu
nugagu siga mogo maigesi aveini, au gomi na
gotugu-naginagiguni naima, babo ai avevaga-
iagoni. Au tu gomi na namogu bogoro ki-
ragi, senagi gomi na au tu gokure-togaguni.
Aba, au tu mogoni asi aragu, senagi mani
gemi “apostolo iaru-korokorori” na au tu asi
bege vanagiguni. 12 Apostolo korikoriri vetogari
tu vevaga-gwagigi ai, vetoga boruri ai, nuga-
farevagi veigari ai, ema seguka veigari boruri ai
gevaga-foforirito gomi goirami ai, be gogitarito
manigeri. 13 Gomi tu kamara veigai au na gomi
asi atugamagikau-baregomini, ekalesia dogorori
kotari atugamagikau-baregorini kavana, ei? Asi
veiga tai. Asigina. Au na gomi tu mogoni, gomi

gesi tatanuto-goi, monai mogo asi aurato-goi, au
uragu ai bogono vekwaragi. Benamo moga mogo.
Ma bema mai veiga maiga gomi na gogitaiani asi
namo nai tu, benamo anogimini, gegu mai vei-
rakava bogono tugamagi-fitogaia.

14 Au toma tu bavei-kavi, naiagosi atoni. Mai
ma baiagosini maiga tu gomi rakagitami avaga-
toitoiani maiga. Mai ma baiagosini mainai maki,
asi ma bavaga-vekwaragimini, korana au tu dia
gomi gemi farefare e moni urari na baiagosini,
asigina, au tu gomi mogo urami na baiagosini.
Au na gomi maigesina aveimini tauna korikori
tu maiga, dia natu na tama sina geri farefare e
moni etore-gerevagirini. Asigina. Tama sina na
naturi geri farefare e moni getore-gerevagirini.
15 Mogesina naima au baiagosini nai, ma iakugu
gesi, kara gegu ai maigeri mabarari gomi bavini-
mini, ema au maki nugagu mabarana gesi bavin-
imini, gomi bana vaga-kavami gana. Bema au na
gomi tu auravini-baregomini, karase nai gomi na
au tu asi gouravini-baregoguni?

16 Kotari na maki gevaga-mogoniguni, au gomi
tu asi avaga-vekwarigimito-goi, senagi maigesi ma
gekiraguni. Au tu iaunega rakavarakava, be au
na gomi gemi ai moni tu gofagofa dabarari tari
na agabirito-goi getoni. 17 Be mo tarima tari gomi
gemi ai atugu-iagosirito, mogeri tu akirarito, gomi
gemi ai au gegu moni maki begene gogo atato ba?
18 Au na Tito anogiato, gomi beneasi raka-gitami
atato nai tu, gita tarikakara ta maki atuguato, be
Tito ekavaiato, geiagosito. Ma Tito eiagosito nai
tu, gomi gemi moni easi gofagofa-iagirito, ei? Tito

ema au tuiauka sebona nuganai mogo gagauveini,
ema dabara sebona na mogo garaka-iagoni.

19 Ba gomi vanagivanagi gotuga-magini, gai tu
bakuma gabigauri gurugari gomi gemi ai gakiragini
gotoni, ei?  Mogoni, gai tu Keriso nuganai
ema gai kara gakiragirini tu Barau goiranai
gagurugani. Au na aura-vinimini tarimami,
gosegagi, gai na mai kara gaveirini dagarari
mabarari maigeri tu gomi bogono kokore uranai
gaveirini. 20 Au tu agarini, korana au basi-
ragasini nai, gomi tu dia au na aura-vinirini
veigari govei-tanurini basi-goitagomini, benamo
gomi na goura-viniani veigana au gegu ai asi
bogo dogariani garina. Au agarini, gomi tu rogo
govevaneni, gomamani, govebaru-vini rakava-
rakavani, gomata-ganiganini, karomi guruga asi
namori govinirini, goverori-toreni, goveiavini,
nugami e gemi tugamagi dia gabu sebonai, senagi
irauirau. 2! Ma au agarini, au basi-votuni nai
tu, au gegu Barau na au bevaga-maiakaguni gomi
goirami ai, benamo matagu gorari bege rigoni, ko-
rana gevei-rakavato tarimari tu asi gevetugamagi-
kureto veiga rakavari gerina, kima magurina na
ema mata-boraga veigari na. Maigeri veiga gerina
gia gevemiro-fatafatani.

13

Vekira-toregau magona

1 Mai tu vaga-toitoina au gomi gemi ai mai
aiagosini. Ma Buka Veagai ekirani kavana,
“Tarima ruarua o toitoi na bege vaga-mogonirini

gurugari tu mogoni korikori.” 2 Au vaga-
ruaruana gomi asi-raka-gitamito nai tu, Zevei-

rakavani tarimari e tarima Kotari maki au na
akira-toregaurito, au na kara baveiani au ba-

iagosini nai. Ma maitoma tu au managai rogo
mai-gegu nuganai, ma avaga-gurugamito kavana
ma akira-toregaurini. Bema au ma baiagosi-
genogoini nai, deikara rogo rakava veigari evei-
tanuni tarimana tu, gwaina asi basi-gabiani, gena
vei-rakava voina metona baviniani. 3 Korana
gomi gemi ura tu bogono vaga-mogonia vegata,
Keriso tu mogoni au geguna egurugani ba asigina.
Gosegagi, Keriso gomi gemi ai tu asi emoirani,
asigi. Gia kara gomi fakami ai neveia betoni
segukana tu barego lelevagi. 4 Aba, Keriso,
mo tu tauganina gena moiramoira lorinai, sa-
tauro tugunai geikoko-kauato, benamo emaseto,
senagi gia initoma tu Barau gena segukai emaguri-
tanuni. lesu Keriso nuganai gai maki taugani ai
tu moiramoira Iesu kavana, senagi Barau gena
segukai gamaguri-tanuni Keriso gesi. Ema gomi
gemi ai gai na kara baga veiani tu mai Barau gena
segukai.

5 Gomi taugemi nugami ema gemi maguri
bogono ragagi-ginikauri, gomi tu mogoni
govegabidadamani ba asigina. Gomi taugemi gemi
maguri na ema gemi veiga na bogono vevaga-
fofori korikori! Ba gomi taugemi tu asi goriba-
maoroni, Keriso Iesu tu gomi nugami ai etanuni
ba? Bema mogoni taugemi govetovo-nagini,
benamo goribani, Keriso tu dia gomi nugami
ai, monai vauro gomi tu mogoni asi govegabi-

dadama-korikorini. 6 Au mogoni aribani, gomi
taugemi na gai bogo riba-maoromani, gai tu
mogoni Keriso vetugunagina gaiago-vinini, a dia
Barau na asi evaga-mogonimato tarimama. 7 Ma
gai gema gaugau ai Barau ganogiani, Zakirani,
gomi bene vaga-kavami, be veiga rakavana ta asi
bogono veia. Gai tu dia gagurigurini, gakirani,
tarimarima na gai vetovo-nagi ai gakokoreto,
moga begene gitaia gatoni. Asigina. Au gegu ura
gomi tu vei-iobukaiobuka tarimami ai bogono
iago. A tarima-rima bege kirani, gai tu gaketoto
bege toni, moga gai na tu asi gatuga-magiani.
8 Korana tu gai na guruga mogonina kougauna
veigana ta tu asi ilaila baga veiani, a gai na tu
guruga mogonina mogo baga vaga-foforiani. 9 Gai
gamoirani nuganai, gomi gokokoreni tu, gai gema
iaku ebaregoni. Ema gai §ema gaugau baregona
gaveiani tu, gomi bogono kokore-korikori gemi
vegabidadamai. 10 Mogesina naima mai fefai
maigeri guruga atore-vinimini, au mainai rogo
maigegu nuganai. Korana au asi aurani, au
banasi-ragasi nai tu, gomi bana vaga-guruga
gwagigimi. Korana Veregauka na au mai maoro
baregona eviniguto tu, gomi gemi vegabidadama
bana vaga-kokoreri, a dia bana vaga-rakavari
gana.

Vegabitugu dokona
11 Tarikakagu, gegu guruga magona tu maiga,
bogono gena. Tugamagi barana goirami ai bogono
torea tu, bogono namo-vedaurea, gegu guruga
mabarari bogono korana-iagiri. Nugami begene
gwagigi, mabarabarami tugamagi sebona mogo

bogono gabia, maino ai bogono tanu, ema veu-

ravini e maino Barauna gomi sevisevimi ai bene
tanu.
12 Karomi tata vetarikaka verauna na bogono

vaga-namori.
13 Veaga o ekalesia tarimari mabarari na geri
vevaga-namo gemi ai getugu-iagosiani.
14Veregauka Iesu Keriso gena namo e varevare-
bara ema Barau gena veuravini ema Iauka
Veaga gena vekako namona, gomi mabara-barami
iatami ai bene tanu.

